
Gidarientzako gomendioak, hotz- eta elur-ekaitzerako
Asteartea, 2007ko urtarrilak 23. Hona hemen Nafarroako Gobernuak gidariei elurterako luzatzen dizkien gomendioak:
Lehenik eta behin, automobilez ez bidaiatzea komeni da, oso premiazkoa ez bada behintzat. Nahitaez kotxea hartu behar izanez gero, komeni da egunez gidatzea eta errepideen egoeraren eta babesa hartzeko lekuen berri izatea. Halaber, komeni da beste norbaitekin batera bidaiatzea eta ingurukoei ibilbidearen berri ematea.
Orobat, komeni da atera aurretik ibilgailuaren egoera aztertzea, batik bat elementu hauena: pneumatikoak, frenoak, bateria, argiak, izotz-kontrakoa, hozgarria eta berokuntza-sistema. Komeni da, baita ere, erregai-tanga beteta ateratzea eta irratia, kateak, linterna, sakelako telefonoa eta berokiak eramatea. Garrantzitsua da alkohola eta arraspa edukitzea, haizetakotik izotza kentzeko.
Errepidean elurra edo izotza badago, kateak jarri behar dira eta poliki joan behar da, martxa motzekin; leku ospeletatik pasatzea saihestu behar da, leku horietan sortzen baita izotz gehien. Izotza badago, ez da komeni frenoa zapaltzea, martxekin abiadura gutxitzen joatea baizik.
Elurra dela-eta automobila ez atzera ez aurrera geratzen bada eta inguruan herririk ez badago, komeni da barruan geratzea, motorra martxan eta berogailua piztuta; noizean behin airea berriztatu behar da, leihoa pixka bat irekita. Alde horretatik, ihes-hodiaren irteerak libre egon behar du, kea kotxean sar ez dadin eta bidaiariak intoxika ez daitezen. Azkenik, komeni da lo ez hartzea eta ekaitzak irauten duen bitartean laguntza bila ez joatea.

